
May isaeang ka engkantado nga lugar, Libo-an ro 
pangaean, nagaistar si Biga-on nga bugaeon ag 
ginakahikawan it anang mga isigkaengkanto. 

	 May ana nga tamboe ag gitara nga indi nana mapatukar 
it mayad. “Ah, kasangag!” reklamo it mga engkanto. 

	 May ana man nga kutsara ag tasa nga ginagamit sa 
pagkaon it abu nga ginadinimot sa iba nga engkanto.  

	 May ana man nga sudlay ag ispiho nga ginagamit sa pag-
ayos it anang sarili agud kahikawan it ibang engkanto.

	 Nahikaw kana ro tanan nga mga 
engkanto.

	 Isaea nga adlaw, nag-adto si Biga-
on sa suba it Akean para magpanikop 
it patuyaw. Kat napuno eon ro anang 
baean-an, imaw hay nag-uli.

	 Pagbalik nana sa anang kweba, 
napan-uhan nana nga nagkaeasamad 
ro anang mga gamit. Naakig si Biga-on ag 

nagtinangis. “Sin-o ro nagsamad 
sang mga gamit? Ayusa ninyo ra!” 

	 Uwa it pundo nga nagtinangis si Biga-
on habang buyot ro mga nagkaeasamad 
nana nga gamit. Ro anang euha nga 
naga-ilig sa kada gamit hay nagporma nga 
bubon. 

	Kat napuno eon it euha ro anang mga bubon 
nga kakorte it anang mga gamit nga matsa 
mabaha eon, naghambae ro mga engkanto, 

“Ayuson namon ro imong mga nasamad 
nga gamit ag magpundo ka eon sa imong 
pagtangis.”

	Paagi sa gahom, ginbalik it mga 
engkanto ro tamboe ag gitara, sudlay 
ag ispiho, tasa ag kutsara.

	 Nangawa si Biga-on sa 
pagbalik it anang mga gamit. 

“Ginasumpa ko nga 

gabag-o eon ako ag indi idinimot ro akong mga gamit,” promisa 
ni Biga-on, dungan it pagpusdak it anang siki sa eugta nga 
nagkorte it dugang nga bubon.


